
LEMBAGA PEMASARAN PERTANIAN PERSEKUTUAN (FAMA)
BANGUNAN FAMA POINT, LOT 17304, JALAN PERSIARAN SATU, 
BANDAR BARU SELAYANG, 68100 BATU CAVES, SELANGOR DARUL EHSAN.
Tel: +603-60332020  Email : fama@fama.gov.my



SIARAN MEDIA

PENGUNJUNG NIKMATI HARGA JIMAT DAN AKTIVITI KELUARGA DI PTKM PALONG

JEMPOL, 23 Mei 2026 - Lembaga Pemasaran Pertanian Persekutuan (FAMA) menganjurkan Program Jualan Agro MADANI Mega @ PTKM Palong, Negeri Sembilan selama tiga hari bermula 22 hingga 24 Mei 2026 di Pusat Transformasi Komuniti dan Komersial (PTKM) Palong. Program berskala besar ini berlangsung dari jam 8.00 pagi hingga 10.00 malam dan dijangka menarik kehadiran kira-kira 5,000 pengunjung sepanjang penganjurannya. 
Majlis perasmian program telah disempurnakan oleh YB Dato’ Ir. Haji Bakri bin Sawir ADUN Klawang mewakili YAB Menteri Besar Negeri Sembilan pada hari ini. Hadir sama YB Dato' Haji Mustapha bin Nagoor, ADUN Palong dan YBrs. Encik Faisal Iswardi Bin Ismail, Timbalan Ketua Pengarah (Sekuriti Makanan & Operasi) FAMA. 
Program Jualan Agro MADANI merupakan inisiatif di bawah Kementerian Pertanian dan Keterjaminan Makanan (KPKM) yang dilaksanakan oleh FAMA dengan kerjasama agensi di bawah kementerian termasuk Lembaga Pertubuhan Peladang (LPP) dan Lembaga Kemajuan Ikan Malaysia (LKIM). Program ini adalah penjenamaan semula daripada konsep Jualan Terus Dari Ladang (JTDL) yang bertujuan membantu rakyat mendapatkan bekalan makanan segar dan keperluan asas pada harga lebih rendah berbanding pasaran semasa. Pengguna berpeluang menikmati penjimatan antara 10 hingga 30 peratus menerusi konsep jualan terus daripada pengeluar kepada pengguna tanpa orang tengah.
[bookmark: _GoBack]Sepanjang tahun 2025, pelaksanaan Jualan Agro MADANI berjaya mencatatkan pencapaian memberangsangkan apabila merekodkan sebanyak 4,695 program di seluruh negara dengan nilai jualan melebihi RM101 juta dan penjimatan pengguna berjumlah RM30.30 juta. Program ini turut memberi manfaat kepada lebih 6.89 juta pengguna dan melibatkan hampir 75,000 usahawan tempatan.
Bagi edisi Mega @ PTKM Palong, sebanyak enam kluster utama disediakan merangkumi kluster makanan popular Negeri Sembilan, food truck, jualan segar, industri makanan dan asas tani, florikultur serta pameran agensi. Pengunjung juga akan menikmati pelbagai aktiviti menarik seperti pertandingan mewarna, persembahan artis jemputan, permainan kanak-kanak, cabutan bertuah, sukan rakyat dan aktiviti interaktif keluarga.
Antara tarikan utama program ialah pelaksanaan jualan kombo istimewa pada harga promosi dan happy hour yang menawarkan penjimatan besar kepada pengguna. Antaranya Kombo Segar yang mengandungi ayam, sayur dan telur dijual serendah RM5 ketika happy hour berbanding harga asal RM20. Selain itu, kombo daging, kombo runcit dan produk Agromas turut ditawarkan pada harga subsidi khas sepanjang program berlangsung. Pengunjung yang berdaftar juga layak menerima kupon pembelian bernilai RM5 bagi pembelian produk segar tertakluk kepada syarat ditetapkan.
Program ini melibatkan penyertaan seramai 42 usahawan dengan keseluruhan 52 lot jualan meliputi segmen makanan, produk segar, florikultur, industri asas tani dan food truck. Penganjuran program ini dijangka mampu meningkatkan pendapatan usahawan sehingga 10 peratus melalui konsep jualan terus kepada pengguna selain memperkukuhkan jaringan pemasaran produk agro makanan tempatan.
FAMA berharap pelaksanaan Jualan Agro MADANI Mega @ PTKM Palong dapat terus memperkukuhkan agenda keterjaminan makanan negara, membantu meringankan kos sara hidup rakyat serta menjadi platform terbaik dalam mempromosikan hasil pertanian dan produk agromakanan tempatan kepada masyarakat.
#####
Disediakan oleh:
Cawangan Korporat & Advokasi FAMA
Kementerian Pertanian dan Keterjaminan Makanan
23 Mei 2026

